
TIJORAT BANKLARINING AKTIVLARI VA 
ULARNI SAMARALI BOSHQARISHNING 
NAZARIY ASOSLARI
Sohibjonov Muzaffar Salijanovich
TDIU “Bank ishi” kafedrasi mustaqil tadqiqotchisi

Annotatsiya: Ushbu maqolada tijorat banklari aktiv operatsiyalari, xususan bank aktiv 
operatsiyalaridan samarali foydalanish orqali ularning daromadliligini oshirish maqsadida, bank 
aktivlarini boshqarishni takomillashtirish nazariy asoslari ko‘rib o‘tilgan. Shu bilan birga bank 
aktivlarini samarali boshqarish usullarini takomillashtirishdagi muammolar tahlil qilingan hamda 
ularni bartaraf etish bo‘yicha takliflar keltirilgan.

Kalit so‘zlar: bank, tijorat banklari, aktiv operatsiyalar, risk, bank kapitali, aktiv, passiv, nazorat, 
kredit mablag‘lari, bank daromadi, foyda.

Abstract: This article discusses the theoretical foundations for improving the management of 
banking assets in order to increase their profitability through the effective use of active operations 
of a Commercial Bank, in particular banking asset transactions. At the same time, the problems in 
improving the methods of effective management of bank assets were analyzed and proposals for 
their elimination were presented.

Keywords: bank, Commercial banks, active operations, risk, bank capital, active, passive, control, 
credit facilities, bank income, profit.

Аннотация: В данной статье рассматриваются теоретические основы совершенствования 
управления банковскими активами с целью повышения их доходности за счет эффективного 
использования активных операций Коммерческого банка, в частности банковских активных 
операций. В то же время были проанализированы проблемы в совершенствовании методов 
эффективного управления банковскими активами и даны предложения по их устранению.

Ключевые слова: банк, Коммерческие банки, активные операции, риск, банковский капитал, 
актив, пассив, контроль, кредитные средства, банковский доход, прибыль.

K I R I S H
So‘ngi yillarda mamlakatimizda olib borilayotgan samarali islohotlar natijasi o‘laroq, bank tizimini 

isloh qilish va erkinlashtirish borasida belgilab berilgan vazifalarning bosqichma-bosqich amalga 
oshirib borilishi natijasida tijorat banklari faoliyati yanada takomillashib, ularning moliyaviy barqarorligini 
ta’minlash va eng asosiysi, aholining bank tizimiga bo‘lgan ishonchi ortib, mustahkamlanib bormoqda.

Prezidentimiz Sh.M.Mirziyoyev ta’kidlaganidek: “Barqaror iqtisodiy o‘sish orqali aholi farovonligini 
ta’minlash yo‘nalishi doirasida:

yalpi ichki mahsulot o‘sish sur’ati 6 foizdan kam bo‘lmagan darajada bo‘lishini, investitsiyalar esa 
yalpi ichki mahsulot hajmiga nisbatan kamida 30 foiz bo‘lishini ta’minlash choralari ko‘rilsin;

iqtisodiyot tarmoqlarida qiymati 18 milliard dollar bo‘lgan 309 ta yirik loyihalar ishga tushirilsin;
yillik inflatsiya darajasi 9 foizgacha va fiskal taqchillik 4 foizgacha bo‘lishi ta’minlansin, keyinchalik 

inflatsiya va Davlat budjeti taqchilligi ko‘rsatkichlarini pasaytirish choralari ko‘rilsin;
iqtisodiyot tarmoqlariga 275 trillion so‘m kredit resurslarini yo‘naltirish, shu jumladan 41 trillion 

so‘mlik mikromoliya xizmatlari ko‘rsatilishi ta’minlansin;
banklar tomonidan taqdim yetiladigan kredit stavkalarini bozor mexanizmlari asosida 2-3 foiz 

bandga pasaytirish uchun zarur sharoitlar yaratilsin.”[1]

Ushbu masalalar zamirida banklarning iqtisodiyotdagi moliyaviy vositachilik rolini yanada 
oshirish, aktivlar bilan bog‘liq amaliyotlar hajmini doimiy ravishda ko‘paytirib borish kabi masalalar 
yotadi.

Hozirda respublikamiz tijorat banklari tomonidan aktivlarini baholash va boshqarish, aktiv 
operatsiyalarning sifat darajasi va rentabelligini oshirish uchun muhim zaruriyat hisoblanadi. Chunki 
nafaqat bozor iqtisodiyotiga o‘tish sharoitida, balki rivojlangan davlatlarda xam tijorat banklari 
faoliyati, ularning iqtisodiy tarmoqlarni, real hamda moliyaviy sektor faoliyatlarini rivojlantirish uchun 
moliyaviy jihatdan qo‘llab quvvatlovchi “lokomotiv” funksiyasi mavjudligini tan olingan. Shuning uchun 
tijorat banklari daromad olish maqsadida aktiv operatsiyalarga kirishi uchun avvalo ularni boshqarish 
amaliyotini takomillashtirib borishlari, likvidliligi, risklik, sifatlilik, diversifikatsiyalashganlik kabi muhim 
bevosita ta’sir etuvchi omillarga e’tibor berishlari zarur.

Bu esa, tijorat banklari aktivlari tarkibini optimallashtirishning dolzarb masala ekanligini 
tasdiqlovchi yana bir dalil hisoblanadi.

M A V Z U G A  O I D  A D A B I Y O T L A R  S H A R H I
Odatda tijorat banklari aktivlarini baholash va boshqarish ularning sifatiga muvofiq tarkibiy tuzilishi, 

aktiv operatsiyalarning diversifikatsiyalanishuvi, riskli aktivlar miqdori, aktivlar daromadliligi, likvidlilik 
darajasiga qarab amalga oshiriladi va boshqariladi. Iqtisodiy adabiyotlarda aktivlarni boshqarish va 
baholashning nazariy-konseptual asoslari chuqur tadqiq qilingan.

Iqtisodchi olim V. Usoskin oʻzining “ Современный коммерческий банк: управление и 
операции» nomli monografiyasida tijorat banklari aktivlarining asosiy turlarini tashkil etuvchi 
kredit aktivlariga alohida e’tibor qaratgan. U tijorat banklarining kredit siyosatini yaxshilash uchun 
mijozlarning kredit toʻlash qobiliyatini baholash tizimini takomillashtirish hamda kredit portfelini 
shakllantirishda diversifikatsiya tamoyiliga qat’iy rioya qilishni taklif qiladi. [2]

Yana bir rus iqtisodchi olimi N.Sokolinskaya aktivlarni samarali boshqarish va sifatini oshirish 
masalalariga e’tibor qaratadi. Uning fikriga koʻra, aktivlarni samarali boshqarishda asosiy mezonlar 
sifatida daromadlilik va xavfsizlik bilan birga, aktivlarning likvidlilik darajasiga alohida e’tibor qaratish 
zarurdir.[4]

Iqtisodchi olim E.Dolan tijorat banklarining yuqori likvidli aktivlarini ikki guruhga ajratadi:
1. Kassali aktivlar.
2. Ikkilamchi zaxiralar.
E.Dolan kassali aktivlar tarkibiga tijorat banklari kassasidagi naqd pullar, bank hisobvaragʻidagi 

qoldiqlar va inkassatsiya jarayonidagi pul mablagʻlarini kiritadi.
Xalqaro amaliyotda aktivlarning mohiyati keng ma’noda avval amalga oshirilgan operatsiyalar, 

mol-mulk xarid etish yoki oʻz mol-mulkini uchinchi shaxsga foydalanishga berish natijasida yuzaga 
keladigan iqtisodiy manfaatlar sifatida tushuniladi. Aktivlardan olinadigan daromad ularning ishlab 
chiqarish jarayonlarida ishtirok etishi, majburiyatlarni toʻlash yoki boshqa aktivlarga almashtirish 
imkoniyatlariga bogʻliq. Shuning uchun aktivlar doimiy ravishda daromad olib keluvchi, likvidlikni 
saqlovchi va mintaqaviy iqtisodiyotga xizmat qiluvchi obyektlar sifatida qaralishi lozim.

Tijorat banklari aktivlari deganda tijorat banklarining oʻz mablagʻlari va jalb qilingan mablagʻlarni 
samarali joylashtirish va ulardan foydalanishni aks ettiruvchi buxgalteriya balansidagi obyektlar 
tushuniladi. Tijorat banklarining balansi – bank faoliyatining asosiy koʻrsatkichi hisoblanadi. Balans 
ikki qismdan iborat boʻlib, uning aktiv qismi bank tomonidan amalga oshirilgan operatsiyalar orqali 
olingan mablagʻlar va joylashtirilgan resurslarni aks ettiradi. Xalqaro amaliyotda tijorat banklarining 
aktivlari asosan ularning faoliyat xususiyati, mijozlar tarkibi va moliyaviy bozordagi mavqeiga bogʻliq 
ravishda shakllanadi.[5]

Iqtisodiy adabiyotlarda banklarning aktiv operatsiyalarini foizli va foizsiz daromad keltiruvchi 
operatsiyalarga boʻlinadi. Foizli daromadlarga kreditlardan, lizing operatsiyalaridan, qimmatli 
qogʻozlardan olingan foizlar kirsa, foizsiz daromadlarga vositachilik xizmatlari uchun komissiya 
yigʻimlari, valyuta operatsiyalari daromadlari, qimmatbaho metallar bilan amalga oshiriladigan 
operatsiyalardan tushadigan foyda kiritiladi.

Tijorat banklarining aktivlari bank oʻz mijozlari ehtiyojlarini hisobga olib, iqtisodiyotning turli 
sektorlariga taqsimlanadi va bunda iqtisodiyotning qaysi sohasiga koʻproq mablagʻ yoʻnaltirilganligini 
kuzatish mumkin. Aktivlarni diversifikatsiya qilish bankning ishonchliligi va barqarorligini oshirishda 
asosiy strategiya hisoblanadi. Agar tijorat bankining aktivlari faqat bir yoki ikki yoʻnalishda jamlangan 
boʻlsa, bu bank faoliyatini xavf ostiga qoʻyadi; aksincha, mablagʻlar iqtisodiyotning turli sohalariga 
teng taqsimlangan boʻlsa, ushbu bank yanada barqaror hisoblanadi.

T A D Q I Q O T  M E T O D O L O G I YA S I
Ilmiy ishni amalga oshirishda tijorat banklarining aktiv operatsiyalar bilan bog‘liq faoliyatini 

qator xorijiy va mahalliy iqtisodchi olimlar tadqiq etgan va ularga nisbatan o‘z yondashuvlarini 
shakllantirishgan. Mazkur holatga yanada yaqinroq yondashadigan bo‘lsak, deyarli barcha holatlarda 
tijorat banklari aktiv operatsiyalari va ularni joylashtirish natijasida olinadigan daromadlar xususidagi 
fikr va yondashuvlari mazmunan bir–biriga yaqin bo‘lsa-da, biroq ular shaklan biri biridan keskin farq 
qiladi. Muallif mavjud tajribalarni o‘rganish va ular orqali qiyosiy tahlil o‘tkazish natijasida tegishli 
yo‘nalishlarda xulosa, taklif va tavsiyalar bergan.

T A H L I L  V A  N A T I J A L A R
O‘zbekiston Respublikasi Markaziy bank tomonidan bank tizimining moliyaviy holati, aktivlar 

sifatining o‘zgarishi doimiy ravishda stress-testlar o‘tkazish orqali baholanib, vujudga kelishi mumkin 
bo‘lgan xatarlarning salbiy ta’sirini yumshatish yuzasidan zarur prudensial choralar ko‘rib borildi va 
aktivlar sifatini maqbul darajada saqlab qolinishiga erishildi.(1-jadval.)

1-jadval. O‘zbekiston Respublikasi tijorat banklarining jami aktivlari tarkibi va dinamikasi [9](mlrd.
so‘m). 

Ko‘rsatkichlar nomi
01.01.2020 y. 01.01.2021 y. 01.01.2022 y. 01.01.2023 y. 01.01.2024 y.

mlrd.
so‘m

ulushi,
foizda

mlrd.
so‘m

ulushi,
foizda

mlrd.
so‘m

ulushi,
foizda

mlrd.
so‘m

ulushi,
foizda

mlrd.
so‘m

ulushi,
foizda

Kassadagi naqd pul va 
boshqa to‘lov hujjatlari 6553,2 2,4 9734,6 2,7 10686,3 2,4 19309,1 3,5 20201,8 3,1

Markaziy bankdagi 
mablag‘lar 14769,0 5,4 18851,4 5,1 31514,6 7,1 36592,1 6,6 33228,0 5,1

Boshqa banklardagi 
mablag‘lar-rezidentlar 10089,4 3,7 13146,0 3,6 13302,5 3,0 17423,7 3,1 24368,5 3,7

Boshqa banklardagi 
mablag‘lar-
norezidentlar

15419,9 5,7 21700,5 5,9 25074,0 5,6 37688,3 6,8 28862,5 4,4

Investitsiyalar va 
boshqa qimmatli 
qog‘ozlar*

3567,8 1,4 11023,6 3,0 19633,7 4,4 31507,9 5,7 32548,3 5,0

Kredit qo‘yilmalari, sof 207646,3 76,1 270212,8 73,8 316382,4 71,1 378909,2 68,1 457847,1 70,2
Asosiy vositalar, sof 5723,1 2,1 8314,2 2,3 11031,9 2,5 14242,9 2,6 19874,9 3,0
Aktivlar bo‘yicha 
hisoblangan foizlar 3306,3 1,2 7881,6 2,2 9387,1 2,1 12295,3 2,2 19249,8 3,0

Bankning boshqa 
xususiy mulklari 352,8 0,1 1131,2 0,3 1339,4 0,3 3065,5 0,6 4483,5 0,7

Boshqa aktivlar 5299,1 1,9 4125,1 1,1 6570,6 1,5 5712,1 1,0 11492,7 1,8

Jami aktivlar 272726,9 100,0 366121,1 100,0 444922,5 100,0 556746,3 100,0 652157,7 100,0

Ushbu 1-jadval ma’lumotlaridan ko‘rinadiki, 2019-2023-yillar mobaynida kredit qo‘yilmalari mutlaq 
miqdorining o‘sish tendensiyasi kuzatilgan. Uning YAIMdagi salmog‘i ulushi ham 2019-2023-yillarda 
o‘sish tendensiyasiga ega bo‘lgan. Bu ijobiy holat hisoblanadi va iqtisodiyotni bank kreditlari bilan 
ta’minlashda oshib borayotganidan dalolat beradi. Shu bilan birga 2019-2023-yillar davomida kredit 

qo‘yilmalarning YAIMdagi salmog‘i 7,7 foizga pasaygan va bu tijorat banklari kredit faoliyatida ancha 
muammolar borligini hamda uni takomillashtirish zarurligini bildiradi.

Bank aktivlari salmog‘ida kreditlarning ulushi yildan yilga pasayish tendensiyasiga ega bo‘lmoqda. 
Agar bank aktivlarida kreditning ulushi 2019-yilga 76,1 foizni tashkil qilgan bo‘lsa uning 2024-yil 1 
yanvar holatiga bo‘lgan ulushi 70,2 foizni tashkil etgan. Demak bank kreditlarining absolyut miqdori 
oshgan bo‘lsa-da ularning nisbiy pasayish tendensiyasi davom etmoqda. Albatta tijorat banklari 
aktivlari ichida iqtisodiyotning real sektoriga ajratilgan kreditlarning jami salmoqli o‘rin egallagandir. 
Bunda ajratilgan kreditlarning 86,7 foizi ichki manbalarga hisobiga to‘g‘ri keladi. Bu holat bank 
tizimining iqtisodiy o‘sishni rag‘batlantirishdagi rolining tobora oshib borayotganligini ko‘rsatmoqda.

Bunda asosiy e’tibor, kichik biznes va xususiy tadbirkorlik subyektlariga investitsiya maqsadlari 
va boshlang‘ich kapitalni shakllantirish uchun kreditlar ajratishni kengaytirish hamda mikrokreditlash 
hajmini oshirish orqali aholini, ayniqsa, kam ta’minlangan oilalarni tadbirkorlik faoliyatiga keng jalb 
qilish va ularning turmush farovonligini oshirishga qaratildi.

2-jadval. O‘zbekiston Respublikasi bank tizimi daromadlilikko‘rsatkichlari [9](mlrd.so‘m).
№ Daromad va xarajatlar yo‘nalishi 01.01.2023 y. 01.01.2024 y.
1. Foizli daromadlar 61728 86679
2. Foizli xarajatlar 37566 57683
3. Foizli marja 24162 28996
4. Foizli daromadlar 33182 42054
5. Foizsiz xarajatlar 11812 13273
6. Operatsion xarajatlar 14877 19563
7. Foizsiz daromad (zarar) 6494 9218
8. Sof foyda (zarar) 9993 12380

Olib borilgan tadqiqotlar shundan darak beradiki, respublikamiz tijorat banklarining aktivlari 
tarkibida salmog‘iga ko‘ra birinchi o‘rinni kreditlar, ikkinchi o‘rinni kassali aktivlar, uchinchi o‘rinni asosiy 
vositalar, so‘nggi, to‘rtinchi o‘rinni esa, qimmatli qog‘ozlar shaklidagi aktivlar egallaydi. Rivojlangan 
xorijiy mamlakatlarning bank amaliyotida esa, kreditlardan keyingi ikkinchi o‘rinni qimmatli qog‘ozlar 
shaklidagi aktivlar egallaydi, kassali aktivlar esa, aktivlarning tarkibida uchinchi o‘rinda turadi. [10]

X U L O S A  V A  T A K L I F L A R
Hozirgi sharoitda respublikamiz tijorat banklari aktivlarini oqilona boshqarish va bank tizimining 

likvidliligi va barqarorligi mamlakat uchun g‘oyat muhim masalalardan biri hisoblanadi. Chunki, birgina 
bankning inqirozga uchrashi, butun respublikada to‘lov tizimining buzilishi kabi salbiy oqibatga olib 
kelishi mumkin.

Ushbu masalalar zamirida banklarning iqtisodiyotdagi moliyaviy vositachilik rolini yanada 
oshirish, aktivlar bilan bog‘liq amaliyotlar hajmini doimiy ravishda ko‘paytirib borish kabi masalalar 
yotadi.

Hozirda respublikamiz tijorat banklari aktiv operatsiyalarining miqdori tijorat bankining ustav 
kapitali miqdori, bank faoliyatining yo‘nalishi, mijozlar tarkibi, bankda zamonaviy texnologiyalarni 
mavjudligi, bank xodimlarining malakasi kabi ko‘plab omillarga bog‘liqdir.

Tijorat banklari aktiv operatsiyalarining rivojlanish darajasi past holda qolayotgan yo‘nalishi 
bu-respublika tijorat banklarining qimmatli qog‘ozlar bilan amalga oshiriladigan operatsiyalarini 
takomillashtirishni taqozo etadi.

Tijorat banklarda qimmatli qog‘ozlarga qilingan investitsiyalari tarkibida tijorat qimmatli 
qog‘ozlariga qilingan investitsiyalari sezilarda darajada past salmoqqa ega bo‘lib qolmoqda.

Tijorat banklarning qimmatli qog‘ozlar bilan bog‘liq bo‘lgan aktiv operatsiyalarining samaradorligini 
oshirish lozim. Buning uchun, birinchidan, qimmatli qog‘ozlarga qilingan investitsiyalarning bank 
aktivlarining umumiy hajmidagi salmog‘ini oshirish lozim; ikkinchidan, bankda emitentlarning 
moliyaviy holatini baholash tizimini takomillashtirish lozim.

Respublikamiz tijorat banklarining aktiv operatsiyalarining samaradorligini ta’minlash maqsadida 
quyidagi tadbirlarni amalga oshirilishi maqsadga muvofiqdir:

Mamlakat tijorat banklarida kassali aktivlarni yirik miqdorda to‘planib qolishiga yo‘l quymaslik 
choralarini ishlab chiqish lozim. Buning uchun, avvalo, tijorat banklarining depozit bazasi tarkibida 
muddatli va jamg‘arma depozitlari salmog‘ini oshirish lozim.

Tijorat banklarida mijozning kredit to‘loviga layoqatliligini baholash tizimini takomillashtirish lozim. 
Bu bank aktivlarini samarali boshqarish hamda ular sifatini oshirishda muhim ahamiyatga ega bo‘ladi.

Xulosa qilib aytganda, tijorat banklarida aktivlar samaradorligini oshirish milliy iqtisodiyotimizda 
zamonaviy bank talablariga to‘liq mos keladigan bank tizimini shakllantirish, bankning ichki va xalqaro 
moliyaviy bozorlarda raqobatbardoshligini mustahkamlashga zamin yaratadi degan umiddamiz.

